
Inilah ayam golek yang didakwa berbau busuk oleh seorang pembeli di bazar Ramadan di Rompin. 

 

TEMERLOH – Selepas karipap dan sosej tercemar, kini juadah ayam percik serta ayam 

golek busuk pula didakwa dijual peniaga. 

Dalam kejadian terbaharu di sebuah bazar Ramadan di sini, seorang pengguna dikenali 

sebagai Mohamad Basri Izan berkata, dia tidak menyangka ayam percik dibelinya pada 

pukul 6.30 petang untuk berbuka puasa berbau ‘bangkai’. 

Dia kecewa kerana juadah berkenaan dibeli selepas ibunya teringin untuk makan ayam 

percik. 

“Masa hendak berbuka puasa, buka plastik bau bangkai satu rumah sebab ayam busuk. 

Saya tidak berkira harganya RM12, tetapi kecewa tak boleh makan. 

“Pihak berkenaan tolong peka, kalau nak test makan, ayam percik ini ada lagi, niaga biar 

jujur,” katanya dalam hantaran di akaun Facebooknya semalam. 



Seorang lagi pengguna, Nur Aini Rasidi dalam akaun Facebooknya berkata, dia turut 

‘terkena’ selepas membeli seekor ayam golek di sebuah bazar Ramadan di Rompin. 

Katanya, dia dan keluarganya yang mahu menjamah ayam berkenaan terkejut kerana 

juadah berkenaan berbau busuk. 

“Saya tidak pulangkan semula ayam berkenaan kepada peniaga terbabit kerana rumah 

saya agak jauh dan berharap kejadian berkenaan tidak berulang lagi,” ujarnya. 

Bagaimanapun, Nur Aini berkata, peniaga terbabit sudah meminta maaf dan membayar 

ganti rugi selain tidak mahu memanjangkan isu berkenaan. 

Sementara itu, Pengarah Kesihatan Negeri Pahang, Datuk Dr. Nor Azimi Yunus berkata, 

pihaknya mengambil perhatian tentang isu berkenaan dan ia kini dalam siasatan 

pihaknya. 


